
Toshkent to‘qimachilik va yengil sanoat instituti 
 

Annotatsiya. Ushbu maqolada trikotaj matolarining ko‘p davrli cho‘zilish deformatsiyasini baholash 

metodikasini takomillashtirish masalalari yoritilgan. Taklif etilgan metodika yordamida yuklanish amplitudasi, 

chastotasi va boshlang‘ich yuklamaning deformatsion xossalarga ta'siri eksperimental ravishda baholandi. 

Tadqiqot natijalari yangi metodika deformatsiya ko‘rsatkichlarini yuqori aniqlikda aniqlash hamda 

materialning ekspluatatsion xususiyatlarini ishonchli baholash imkonini berishini ko‘rsatdi. 

Kalit so'zlar: trikotaj mato, ko‘p davrli cho‘zilish, deformatsiya, baholash metodikasi, amplituda, 

chastota, boshlang‘ich yuklama, elastiklik. 
 

Kirish. To‘qimachilik sanoatida ishlab 

chiqarilayotgan trikotaj mahsulotlariga 

qo‘yiladigan talablarning ortib borishi ularning 

ekspluatatsion xossalarini chuqur o‘rganishni talab 

etmoqda. Trikotaj matolar o‘zining elastikligi, havo 

o‘tkazuvchanligi va gigiyenik xususiyatlari bilan 

boshqa to‘qimachilik materiallaridan ajralib turadi. 

Biroq foydalanish jarayonida ular ko‘p marotaba 

takrorlanuvchi cho‘zilish va bo‘shashish 

yuklamalariga duch keladi. Natijada material 

strukturasi o‘zgaradi, qoldiq deformatsiya ortadi va 

mahsulotning xizmat muddati qisqaradi [1,2]. 

Amaldagi ISO 13934-1 va ISO 20932-1 standartlari 

matolarning asosan bir martalik cho‘zilishdagi 

fizik-mexanik xususiyatlarini aniqlashga qaratilgan 

bo‘lib, ko‘p davrli yuklanish natijasida yuzaga 

keladigan deformatsion o‘zgarishlarni to‘liq 

baholash imkonini bermaydi [6,7]. Shu sababli 

materialning haqiqiy ishlash sharoitiga yaqin sinov 

metodikasini ishlab chiqish dolzarb ilmiy-amaliy 

vazifa hisoblanadi. 

Tadqiqot obyektlari va usullari. Tadqiqot 

obyekti sifatida paxta va paxta-elastan iplaridan 

ishlab chiqarilgan kulir va ikki qavatli trikotaj 

matolar tanlandi. Namunalar amaldagi standart 

talablariga muvofiq tayyorlandi [6, 7]. 

Sinovlar muallif tomonidan ishlab chiqilgan 

ko‘p davrli cho‘zilish deformatsiyasini aniqlash 

pulsator qurilmasida amalga oshirildi. Qurilma 

yuklanish amplitudasi, chastotasi va boshlang‘ich 

yuklamani avtomatik boshqarish imkoniyatiga ega 

bo‘lib, deformatsiya qiymatlarini real vaqt rejimida 

qayd etadi. Tajriba davomida quyidagi parametrlar 

o‘zgartirildi: Boshlang‘ich yuklama – 10; 30 va 50 

N; yuklanish chastotasi – 3,3; 4,15 va 5,0 Hz; 

cho’zilish amplitudasi – 5; 27,5 va 50 mm. 

Har bir tajriba uch marotaba takrorlandi va 

o‘rtacha qiymatlar hisoblandi. Natijalarni statistik 

qayta ishlashda dispersiya va regressiya tahlili 

usullaridan foydalanildi [3, 4].  

1-jadval. 

Ko‘p davrli cho‘zilish sinovining asosiy 

parametrlari 

Ko‘rsatkich 
O‘lchov 

birligi 
Qiymati 

Boshlang‘ich yuklama N 10–50 

Chastota Hz 3,3–5,0 

Cho‘zilish amplitudasi mm 5–50 

Namuna uzunligi (ishchi zona) mm 100±1 

Namuna eni mm 50±0,5 

Sinov harorati °C 20±2 

Nisbiy namlik % 65±2 

1-jadval ma'lumotlariga ko‘ra, sinov 

ko’rsatkichlarining tanlanishi materialning 

ekspluatatsion sharoitlarini laboratoriya sharoitida 

modellashtirish imkonini beradi. 

Tadqiqot natijalari va ularning tahlili. Taklif 

etilgan metodika asosida olingan natijalar shuni 

ko‘rsatdiki, deformatsion jarayonga amplituda, 

yuklanish chastotasi va boshlang‘ich yuklama 

turlicha darajada ta'sir qiladi. Ayniqsa, harakat 

amplitudasi ortishi bilan nisbiy cho‘zilish va qoldiq 

deformatsiya qiymatlari sezilarli ravishda oshdi. 

2-jadval. 

Boshlang’ich kuchning deformatsiya ko‘rsatkichlariga ta'siri 

№ 
Boshlang‘ich kuch, 

N 

Chastota, 

Hz 

Amplituda, 

mm 

Nisbiy cho‘zilish, 

% 

Qoldiq deformatsiya, 

% 

1 10 3,3 5 10,8 1,5 

2 30 4,15 27,5 19,5 4,8 

3 50 5,0 50 30,1 8,4 
 

2-jadval  natijalaridan ko‘rinadiki, amplituda 5 

mm dan 50 mm gacha oshirilganda nisbiy cho‘zilish 

qariyb uch baravar ortgan. Shu bilan birga qoldiq 

deformatsiya ham 1,5 % dan 8,4 % gacha oshgan. 

Bu holat materialning elastik tiklanish qobiliyati 

yuklanish ortishi bilan pasayishini ko‘rsatadi. 

Tajriba natijalari shuningdek boshlang‘ich yuklama 

ortishi matoning halqa strukturasi qayta 

taqsimlanishiga olib kelishini ko‘rsatdi. Natijada 

keyingi yuklanish sikllarida deformatsiya 

qiymatlari ortib boradi. Mazkur holat ilgari olib 

borilgan tadqiqotlar natijalari bilan ham mos keladi 

[2,4,5]. 

Taklif etilgan metodikaning afzalliklari. 

Taklif etilgan metodika amaldagi standart sinov 

usullaridan farqli ravishda trikotaj matolarining 

ko‘p davrli yuklanish sharoitidagi deformatsion 

holatini kompleks baholash imkonini beradi. Sinov 

jarayonida yuklanish amplitudasi, chastotasi va 

boshlang‘ich yuklama parametrlarini mustaqil 

ravishda boshqarish materialning haqiqiy 

ekspluatatsiya sharoitini laboratoriya sharoitida 

modellashtirishga xizmat qiladi. 

Mazkur metodikaning yana bir afzalligi 

shundaki, deformatsiya qiymatlari avtomatik 

ravishda qayd etiladi va inson omili ta'siri sezilarli 

darajada kamayadi. Bu esa olingan natijalarning 

takrorlanuvchanligi hamda aniqligini oshiradi. 

Shuningdek, eksperimental ma'lumotlarni statistik 

qayta ishlash va regressiya tahlili yordamida 

deformatsiya ko'rsatkichlarini prognozlash 

imkoniyati yaratiladi.  

 
1-rasm. Cho'zilish amplitudasining nisbiy 

deformatsiyaga ta'siri 
 

1-rasmdan ko'rinadiki, cho'zilish amplitudasi 

ortishi bilan nisbiy deformatsiya qiymati muntazam 

ravishda oshgan. Ayniqsa, 27,5 mm dan yuqori 

amplitudalarda deformatsiyaning o'sish sur'ati 

keskin ortishi kuzatildi. Bu holat trikotaj mato halqa 

tuzilmasining elastik chegaraga yaqinlashishi va 

qoldiq deformatsiyaning ortishi bilan izohlanadi. 

Olingan natijalar taklif etilgan metodikaning 

deformatsion jarayonni yuqori aniqlikda baholash 

imkoniyatiga ega ekanligini tasdiqlaydi. 

Olingan eksperimental natijalar shuni 

ko'rsatdiki, trikotaj matolarining ko'p davrli 

cho'zilish deformatsiyasi yuklanish amplitudasi, 

boshlang'ich yuklama va yuklanish chastotasiga 

bevosita bog'liq. Barcha omillar orasida amplituda 

deformatsiya qiymatlarining o'zgarishiga eng katta 

ta'sir ko'rsatdiTaklif etilgan metodika deformatsiya 

jarayonini faqat maksimal cho'zilish qiymati orqali 

emas, balki takrorlanuvchi yuklanish sharoitida 

materialning elastik tiklanish xususiyatlarini ham 

kompleks baholash imkonini berdi. Bu jihati bilan u 

ISO 13934-1 va ISO 20932-1 standartlarida 

keltirilgan an'anaviy usullarga nisbatan kengroq 

axborot beradi [6,7]. Olingan natijalar avvalgi 

tadqiqotlarda aniqlangan fizik-mexanik 

qonuniyatlar bilan mos keladi [1–5], biroq taklif 

etilgan metodika ko'p davrli yuklanish sharoitida 

deformatsiya ko'rsatkichlarini aniqlash aniqligini 

oshirishi bilan ulardan farq qiladi. 

Xulosa: Taklif etilgan metodika trikotaj 

matolarining ko'p davrli cho'zilish deformatsiyasini 

baholash aniqligini oshirish imkonini berdi. 

Tadqiqot natijalari cho'zilish amplitudasi 

deformatsiya ko'rsatkichlariga eng katta ta'sir 

etuvchi omil ekanligini ko'rsatdi. Boshlang'ich 

yuklama va yuklanish chastotasi ortishi bilan qoldiq 

deformatsiya ham ortishi aniqlandi. Metodikaning 

qo'llanilishi sinov natijalarining 

takrorlanuvchanligini ta'minlaydi, inson omili 

ta'sirini kamaytiradi hamda deformatsiya 

parametrlarini avtomatik qayd etish imkonini 

yaratadi. Taklif etilgan usul trikotaj 

mahsulotlarining ekspluatatsion xossalarini 

baholash, yangi materiallarni ishlab chiqish va sifat 

nazoratini takomillashtirishda samarali vosita bo'lib 

xizmat qilishi mumkin.

